
	1. ՀՀ տարածքային կառավարման և ենթակառուցվածքների նախարարություն
	01.06.2026թ.

	
	N ԴԽ/23․3/20903-2026

	          «Հայաստանի Հանրապետության քաղաքացիական օրենսգրքում լրացումներ և փոփոխություններ կատարելու մասին» 2021 թվականի դեկտեմբերի 16-ի ՀՕ-397-Ն օրենքում փոփոխություն և լրացումներ կատարելու մասին» օրենքի (այսուհետ՝ Նախագիծ 1) և «Տեղական տուրքերի և վճարների մասին» օրենքում լրացումներ կատարելու մասին» օրենքի (այսուհետ՝ Նախագիծ 2) նախագծերի վերաբերյալ հայտնում ենք հետևյալը.
          1.  ա) Նախագիծ 1-ի 2-րդ հոդվածի 3.2-րդ կետում առաջարկում ենք հանել «Տեղական տուրքերի և վճարների մասին» օրենքի կոնկրետ հոդվածներին կատարված հղումները, մասնավորապես՝ «9-րդ հոդվածի 1-ին մասի 2.1-ին կետով» բառերը՝ հաշվի առնելով իրավական տեխնիկայի կանոնների պահպանման անհրաժեշտությունը։	
	




Ընդունվել է։
Նախագծում կատարվել է համապատասխան փոփոխություն։

	բ) Նախագիծ 1-ի 2-րդ հոդվածով լրացվող նոր 3.2-րդ կետով նախատեսվում է, որ ֆիզիկական կամ իրավաբանական անձանց սեփականության իրավունքով պատկանող հողամասերում առկա այն ինքնակամ կառույցները (կիսակառույց ինքնակամ կառույցների հատվածները), որոնք կառուցվել են սույն հոդվածի 2-րդ մասով սահմանված ժամկետից հետո, կարող են Կառավարության սահմանած կարգով հաշվառվել և ընդգրկվել Կառավարության կողմից հաստատված՝ օրինականացման ենթակա ինքնակամ շինությունների ցանկում մինչև 2027 թվականի դեկտեմբերի 30-ը (…), իսկ անցումային դրույթով նախատեսվում է, որ ՀՀ կառավարությունը մինչև 2027 թվականի դեկտեմբերի 30-ը հաստատում է սույն օրենքով նախատեսված օրինականացման ենթակա ինքնակամ շինությունների ցանկը։
    Նշվածի համատեքստում պարզաբանման անհրաժեշտություն ունի այն հարցը, թե ՀՀ կառավարության կողմից ցանկն արդեն հաստատված լինելու և անձանց կողմից ինքնակամ կառույցների օրինականացման նպատակով դիմելու պարագայում ի՞նչ ընթացակարգ է գործելու։ Այլ կերպ ասած՝ արդյո՞ք ՀՀ կառավարության կողմից հաստատված ցանկը յուրաքանչյուր առանձին դեպքում ենթակա է լինելու լրացման, եթե անձի դիմումը և դրա առարկան համապատասխանում են սահմանված չափանիշներին։
    Բացի այդ, ժամկետների առումով կարող է առաջանալ ժամանակային խզում։ Օրինակ՝ անձը դիմում է 2027 թվականի դեկտեմբերի 28-ին, մինչդեռ ցանկը լրացնելու վերջնաժամկետը 2027 թվականի դեկտեմբերի 30-ն է։
	
Ընդունվել է։
Նախագծում կատարվել է համապատասխան փոփոխություն։

	գ) Նախագիծ 1-ի վերաբերյալ հարկ է նաև նկատի ունենալ «Նորմատիվ իրավական ակտերի մասին» օրենքի 34-րդ հոդվածի 5-րդ և 6-րդ մասերով նախատեսված կարգավորումները։
	Չի ընդունվել։
Հաշվի առնելով այն հանգամանքը, որ Նախագծով փոփոխություններ և լրացումներ են նախատեսվում օրենքի եզրափակիչ և անցումային դրույթներում, որոնք հիմնական ակտում ինկորպորացման ենթակա չեն։

	    2. Նախագիծ 2-ի վերաբերյալ հայտնում ենք, որ կարևորում ենք համայնքների բյուջեների համար լրացուցիչ ֆինանսական միջոցների գեներացման հնարավորության ստեղծումը։ Այդուհանդերձ, հանրային շահի արդյունավետ սպասարկման տեսանկյունից առաջարկում ենք հստակեցնել ճարտարապետաշինարարական նախագծի համաձայնեցման և շինարարության թույլտվության տրամադրման համար նախատեսված տուրքի՝ «եռապատիկ» չափի, ինչպես նաև անշարժ գույքի վճարման պահին գործող շուկայական արժեքին մոտարկված կադաստրային արժեքի՝ 50,000,000 ՀՀ դրամ նվազագույն շեմի սահմանման հիմքերը, քանի որ Նախագիծ 2-ի հիմնավորման մեջ բացակայում են նշված թվային շեմերի և չափերի հաշվարկման տրամաբանությունն ու կիրառված մեթոդաբանությունը։ 
	Ընդունվել է։
Հիմնավորումները լրամշակվել են։

	2. ՀՀ ֆինանսների նախարարություն
	02.06.2026թ.

	
	N 01/11-4/14440-2026

	Դիտողություններ և առաջարկություններ չունի:
	Ընդունվել է։

	3. ՀՀ քաղաքաշինության կոմիտե
	02.06.2026թ.

	
	N 01/18.7/9074-2026

	Դիտողություններ և առաջարկություններ չունի:
	Ընդունվել է։

	4. ՀՀ էկոնոմիկայի նախարարություն
	01.06.2026թ.

	
	N 01/13596-2026

	Դիտողություններ և առաջարկություններ չունի:
	Ընդունվել է։

	5. ՀՀ արդարադատության նախարարություն
	02.06.2026թ.

	
	N /27.0.1/28385-2026

	««Տեղական տուրքերի և վճարների մասին» օրենքում լրացումներ կատարելու մասին» օրենքի նախագծի վերաբերյալ հայտնում ենք հետևյալը՝
1․ Նախագծի 1-ին հոդվածով Օրենքի 9-րդ հոդվածի 1-ին մասը լրացնել նոր 2․1-2․2-րդ կետերով, մինչդեռ նախագծում ներկայացվում է միայն 2․1-ին կետը։
	Ընդունվել է։
Նախագծում կատարվել է համապատասխան փոփոխություն։

	2․ Նախագծի 2-րդ հոդվածով հղում է կատարվում սույն օրենքի 9-րդ հոդվածի 2․1-ին մասին, մինչդեռ նախագծի 1-ին հոդվածում խոսքը 9-րդ հոդվածի 1-ին մասում լրացվող 2.1-ին կետի մասին է, ոչ թե 2.1-ին մասի։

	Ընդունվել է։
Նախագծում կատարվել է համապատասխան փոփոխություն։

	   ««Հայաստանի Հանրապետության քաղաքացիական օրենսգրքում լրացումներ և փոփոխություններ կատարելու մասին» 2021 թվականի դեկտեմբերի 16-ի ՀՕ-397-Ն օրենքում փոփոխություն և լրացումներ կատարելու մասին» օրենքի նախագծի վերաբերյալ հայտնում ենք հետևյալը՝
1․ Նախագծով Օրենքի 2-րդ հոդվածը լրացվում է 3․2-րդ մասով, որի վերաբերյալ հարկ է նշել, որ ըստ գործող օրենքի 3.1-ին մասի՝ տեղեկությունները և փաստաթղթերը հաշվառման նպատակով ներկայացվում են Կադաստրի կոմիտե մինչև 2026 թվականի դեկտեմբերի 31-ը, իսկ Կադաստրի կոմիտեն հաստատում կամ մերժում է հաշվառումը։ 
Միաժամանակ, Նախագծով 1-ին հոդվածի 2-րդ կետով լրացվող 3.2-րդ մասով նախատեսվում է, որ այն ինքնակամ կառույցները կամ կիսակառույց հատվածները, որոնք կառուցվել են ՀՕ-397-Ն օրենքի 2-րդ մասով սահմանված ժամկետից հետո, կարող են հաշվառվել ու ընդգրկվել Կառավարության հաստատած օրինականացման ենթակա ցանկում մինչև 30.12.2027 թվականը՝ հատուկ պայմաններով։
Նշված ձևակերպումից և կարգավորումների համադրությունից կարող է տպավորություն ստեղծվել, որ նույն անձը նույն կառույցի համար ազատ ընտրություն ունի՝ կամ մինչև 31.12.2026 թվականը դիմել հաշվառման, կամ սպասել մինչև 30.12.2027 թվականը։ Այս դեպքում իրավակիրառողը կամ շահառուները կարող են 3.2-րդ մասը դիտարկել որպես այլընտրանքային կամ երկարաձգված հնարավորություն նաև այն կառույցների համար, որոնք պետք է հաշվառվեին մինչև 31.12.2026 թվականը։ Սակայն այդ դեպքում պարզ չի լինի՝ 30.12.2027 թվականը նոր հատուկ կատեգորիայի համար է, թե ընդհանուր երկարաձգում է։
Բացի այդ, այն անձինք, որոնք մինչև 31.12.2026 թվականը բարեխղճորեն ներկայացրել են փաստաթղթերը, կարող են փաստացի նույնացվել այն անձանց հետ, որոնք չեն կատարել գործող օրենքի պահանջը և սպասել են ավելի ուշ ռեժիմի։
Ավելին, եթե նորմը մեկնաբանվի որպես ընդհանուր երկարաձգում մինչև 30.12.2027 թվականը, ապա այն ըստ էության հակասելու է ՀՕ-397-Ն օրենքի հիմնական տրամաբանությունը, ըստ որի՝ 2021 թվականի բարեփոխումից հետո նոր ինքնակամ կառույցների օրինականացումը պետք է բացառիկ և սահմանափակ լիներ։ Ընդ որում, ՀՀ քաղաքացիական օրենսգրքի 188-րդ հոդվածի նոր տրամաբանությամբ ինքնակամ կառույցը, որպես կանոն, օրինական ճանաչվել չի կարող և ենթակա է քանդման/ապամոնտաժման։
	Ընդունվել է ի գիտություն։  
   Միաժամանակ հարկ է նշել, որ Նախագծով առաջարկվող կարգավորումները գործող իրավակարգավորումների համեմատ կրում են առավել անբարենպաստ բնույթ և չեն կարող դիտարկվել որպես հաշվառման ընդհանուր ժամկետի երկարաձգում կամ նույն պայմաններով նոր հնարավորություն։ Մասնավորապես, գործող կարգավորումներով ինքնակամ կառույցների հաշվառման և հետագա օրինականացման համար պարտադիր պայման է դրանց՝ 2021 թվականի օրթոֆոտոհատակագծերում կամ օրթոֆոտոլուսանկարներում արտացոլված լինելու հանգամանքը։ Մինչդեռ Նախագծով առաջարկվող կարգավորումը վերաբերում է այնպիսի ինքնակամ կառույցներին կամ կիսակառույց ինքնակամ կառույցների հատվածներին, որոնք թեև կառուցվել են 2021 թվականից հետո, սակայն դրանց նկատմամբ իրավական կարգավորման անհրաժեշտությունը դարձել է առավել արդիական՝ հաշվի առնելով դրանց փաստացի առկայությունը, հնարավոր սոցիալական, տնտեսական և քաղաքաշինական հետևանքները, ինչպես նաև դրանք իրավաչափ և վերահսկելի ընթացակարգային դաշտ տեղափոխելու անհրաժեշտությունը։ 
   Այս համատեքստում Նախագծով առաջարկվող կարգավորումը ոչ թե ուղղված է ինքնակամ շինարարության խրախուսմանը, այլ նախատեսում է բացառիկ և պայմանավորված մեխանիզմ՝ արդեն իսկ ձևավորված իրավիճակների կարգավորման համար։ Ընդ որում, առաջարկվող կարգավորումների անբարենպաստ բնույթը դրսևորվում է հատուկ պայմանների, այդ թվում՝ տեղական տուրքի զգալիորեն բարձր չափերի սահմանմամբ, ինչով ընդգծվում է, որ պետությունը չի խրախուսում նոր ինքնակամ կառույցների առաջացումը և պահպանում է ինքնակամ շինարարության կանխարգելման ընդհանուր քաղաքականությունը։ Հետևաբար, Նախագծով առաջարկվող կարգավորումը չի կարող նույնացվել գործող կարգավորումների հետ կամ դիտարկվել որպես առավել արտոնյալ հնարավորություն, քանի որ այն նախատեսում է առավել խիստ իրավական և ֆինանսական պայմաններ՝ բացառապես փաստացի առկա իրավիճակների կարգավորման նպատակով։

	2․ Նախագծի 1-ին հոդվածի 2-րդ կետով լրացվող 3.2-րդ մասում նշում է երրորդ անձանց, պետության կամ համայնքի իրավունքների խախտման բացակայության «նախնական գնահատման» մասին, սակայն չի բացահայտում՝ ինչպես են այդ անձինք ծանուցվելու, ինչպես են ներկայացնելու առարկություններ, ինչ ակտ է ընդունվելու և ինչ կարգով է այն բողոքարկվելու։ Սա կարող է առաջացնել իրավական որոշակիության և սեփականության իրավունքի պաշտպանության խնդիրներ, ուստի առաջարկում ենք անդրադառնալ նաև այդ հարցերին:
	Ընդունվել է։
Նախագիծը լրամշակվել է։

	6․ ՀՀ շրջակա միջավայրի նախարարություն
	03.06.2026թ.

	
	N 1/04.6/4898-2026

	Ի պատասխան Ձեր 2026 թվականի հունիսի 1-ի N ՍԹ/11051 գրության` շրջակա միջավայրի նախարարությունն առաջարկում է «Հայաստանի Հանրապետության քաղաքացիական օրենսգրքում լրացումներ և փոփոխություններ կատարելու մասին» 2021 թվականի դեկտեմբերի 16-ի ՀՕ-397-Ն օրենքում փոփոխություն և լրացումներ կատարելու մասին» օրենքի և «Տեղական տուրքերի և վճարների մասին» օրենքում լրացումներ կատարելու մասին» օրենքի նախագծերի փաթեթում ներառել նաև «Շրջակա միջավայրի վրա ազդեցության գնահատման և փորձաքննության մասին» օրենքում (այսուհետ՝ Օրենք) փոփոխություն կատարելու մասին» օրենքի նախագիծ, համաձայն որի Օրենքի  13-րդ հոդվածի 1-ին մասի «վերականգնմամբ» բառից հետո ավելացնել հետևյալ բառերը՝ «բացառությամբ Կառավարության սահմանած կարգով հաշվառված և Կառավարության կողմից հաստատված ցանկում ընդգրկված օրինականացման ենթակա ինքնակամ շինությունների։» 
	Ընդունվել է։
   Համապատասխան օրենքի նախագիծը ներառվել է փաթեթում։



